Буыннардан буыннарга яңгырап, ишетелә сыкрау авазы...
(Бөек Җиңүнең 70 еллыгын каршылауга багышланган әдәби-музыкаль композиция)

Алсу ЛАТЫЙПОВА, Гөлнур СИМАКОВА,
Әгерҗе районы Исәнбай урта мәктәбенең башлангыч сыйныфлар укытучылары 
Максат. Бүгенге көндә исән-сау булган тыл ветераннарының үз авызыннан аларның яшьлекләре, балачаклары турында сөйләтү; башлангыч сыйныф укучыларының туган авылыбызның хәйрия тарихына игътибарын юнәлтү; өлкән буын үрнәгендә балаларга хәйриячелекнең төп принципларын аңлату; милли-төбәк компонентка нигезләнеп, халкыбызның үткәненә, гореф-гадәтләренә хөрмәт, ихтирам, сак караш тәрбияләү; эстетик тәрбия, әдәп-әхлак нормалары формалаштыру.
Кичә барышы.

Зал бәйрәмчә бизәлгән. Сәхнә түренә Мөхәммәдьярның «Изгелекне изгелек белмәс димә, яхшылыкка яхшылык килмәс димә» канатлы сүзләре язылган плакат эленә, укучылар ясаган рәсемнәрдән, иҗат эшләреннән күргәзмә оештырыла.
1 нче алып баручы. Исәнмесез, хөрмәтле әбиләр, сөйкемле балалар! «Әбиләр, әниләр, бәбиләр» кичәсен ачып җибәрергә рөхсәт итегез.
Бүген без, кечкенә буын балалары, авылыбызның хәйрия тарихы белән танышырбыз. Бу залга өч буын вәкилләре җыелган. Алар, кулларыннан килгәнчә, колхозга, фронтка, ятимнәргә ярдәм иткән. Адәм баласы ярдәм итүнең төрле ысулларын тапкан. Бүгенге кичәдә без алар турында ишетербез. Кичәбезне мин иң хөрмәтле кешеләр – әбиләр турында сөйләүдән башламакчы булам. 
Әбием! Әбекәем, дәү әнием, алма әбекәй! Нинди матур яңгырый бу сүзләр! Бу сүзләр «әни» дигән кебек үк якын һәм кадерле. 

2 нче алып баручы. Залда утыручы әбиләрнең бала чагы авыр сугыш елларына туры килгән. Бу авыр елларның ачысын да, төчесен дә кичерергә туры килгән аларга, «нужа шулпасы»н да байтак чөмергәннәр алар. Бөек Ватан сугышы башлангач бабаларыбыз, Ватанны саклау өчен, яу кырына киткән. Алар белән бергә кайберләребезнең әбиләре дә җиңү яулап кайткан. IV сыйныф укучысы Марат Сундуковның әбисе – Кәүсәрия әби Сундукова – япь-яшь, чип-чибәр кыз булган ул заманда. Сугыш кырында әбиләр кылган зур батырлыклар һәм кичергән олы газаплар турында онытырлык түгел! Бүген, кызганычка каршы, сугыш кырларында җиңү яулап йөргән әбиләребез авылда калмады. Шуңа күрә Кәүсәрия әби калдырган истәлекләрне музейдан алып, Марат укыр.
Марат. «Мин 1923 елда тудым. 1941 елда явыз немец илбасарлары безнең илебезгә басып керде. Яшь егетләрне Әгерҗегә хәрби комиссариатка комиссиягә йөртә башладылар. Безгә кырда алар эшләгән эшне башкарырга туры килде. Ләкин 1942 елда комиссиягә кызларны да йөртә башладылар. 15 июнь көнне безне, Әгерҗедән поездга утыртып, Казанга алып килделәр. Монда безне юындырдылар, солдат киемнәре кидерделәр дә, юлга алып чыгып киттеләр. Без, 17 яшьлек кызлар, кайда барганыбызны да белмибез. Командирдан сорагач: «Ленинград фронтына якынлашабыз», – дип җавап бирде. Сугышның иң каты вакытлары иде. Безгә немецлар бомбага тоткан күперне яңадан ясарга күрсәтмә бирделәр. Көн-төн эшләдек. Ашарга юньләп чыгара алмыйлар, йокы тими, урманда агач ботаклар җәеп, аз гына черем итеп алабыз, унар көн аяк киемнәре салынмый. Ул күпернең эше төгәлләнгәч, алга барабыз. 9 майда сугыш бетү турында хәбәр әйттеләр. Без бер-беребезне кочып еладык.
Балаларым, Ходай Тәгалә сезгә, без күргән сугышларны, кайгы-хәсрәтле минутларны күрергә язмасын. Иркен рәхәт тормышта, әти-әниләрегезгә исәп-хәсрәт күрсәтмичә, сау-сәламәт яшәвегезне, озын гомерле булуыгызны телим».
1 нче алып баручы. Ә авылда хатын-кызлар һәм балалар гына кала. Бөтен эш алар җилкәсенә төшә. Ачлы-туклы килеш барсын да эшләргә туры килә аларга. Ил өчен, фронт өчен дип, көнне төнгә ялгап эшлиләр. Колхоз терлекләрен карарга, урак урырга, ындыр табагында эшләргә туры килә. Ләкин зарланмаганнар, иңнәренә төшкән авыр йөкне җигелеп тарткан алар. Әбиләребез, сугышка киткән ир-егетләребезне алмаштырып, трактор, комбайн штурвалы артына утырган. Җир сөрергә дә, тырмаларга да, чәчәргә дә туры килгән аларга. Сәхнәбез түренә сугыш елларында да тылда Җиңү көнен якынайтышкан Маһируза Шәйдуллина, Нурзидә Вәгыйзова һәм Мөсәлия Мөхиянова әбиләрне чакырабыз. 

Мөсәлия әби. Безнең үсмер чакларыбыз нәкъ менә авыр сугыш елларына туры килде. Сугыш башланганда, миңа 13 яшь иде. Әтиемне сугышка алдылар. Авылда эшче көчләр җитешмәгәнлектән, әниләребез әтиләребез эшен алыштырды, ә без, әле яшь кенә кызлар, әниләр белән бергә эшкә йөри башладык. Алар белән көлтә өю, печән чабу кебек эшләрдә эшләдек. Минем буем бик кечкенә иде, көлтә өйгәндә көчем җитми, күтәреп бирергә буем да юк, нишләргә белмичә елый идем. Ә бит фронт өчен, әтиләребез өчен эшлибез, үзебездән өлеш кертәсе килә. Шул елларда ат җигәргә дә тотындык. Атларыбызга ашарга да юк. Барганда баралар, кайтканда юл буе үзебез булышып кайтабыз. Шуңа күрә 1944 елның язында без, мәктәпнең пионерлары, укучылары һәм укытучылары, колхоз атларын шефлыкка алдык. Райондагы укучыларны һәм укытучыларны бу эшкә өндәп, йөкләмә-хат яздык. Шул хаттан өзек укып күрсәтәм: 

«Кадерле иптәшләр!
Без, Исәнбай авылы тулы булмаган урта мәктәбе укучылары, илгә, фронтка, батыр әтиләребезгә һәм абыйларыбызга дошманны тизрәк тар-мар итү өчен кулдан килгән барлык ярдәмне күрсәтү теләге белән янабыз. Без җыелып сөйләштек, киңәшләштек тә, язгы чәчүне уңышлы тәмамлап чыгу өчен, колхозга чын укучыларча ярдәм итү турында карарга килдек. 

Язгы чәчүне вакытында эшләп чыгу атка бәйләнгән. Шуның өчен без колхоз атларын шефка алырга булдык һәм түбәндәгеләрне үзебезнең өскә йөкләмә итеп алабыз: 
1. Атларны көн саен кыргаларбыз, чистартырбыз.

2. Ат ризыгының, аяк астына коелып, әрәм-шәрәм итмәвенә ирешербез.

3. Үлән чыгу белән үк, атлар өчен капчыклап үлән җыю эшен башларбыз. 

4. Һәрбер атка 2 – 3 укучыны беркетеп куюны сорыйбыз».
Исәнбай авылы укучыларының һәм укытучыларының инициативасы буенча, район Советы башкарма комитеты һәм ВКП(б) райкомы карар чыгара. Әлеге карар нигезендә, безнең үрнәккә ияреп, районның 2 меңнән артык укучысы колхоз атларын шефлыкка алды.
Балаларым, хезмәтне яратып үсегез, әти-әниләрегезгә булышыгыз, бер- берегез белән дус, тату булыгыз, яхшы укыгыз!
Нурзидә әби. Мин бик авыр тормышта үстем. Сугыш вакытында миңа 15 яшь иде. Фронтка ярдәм итүдә Исәнбай авылы мәктәбе дә читтә калмады. Укытучылар һәм укучылар фронтка ярдәм итүдә актив катнаштылар. Сугыш елларында фронтовиклар өчен җылы киемнәр һәм бәйрәм бүләкләре җыйнадык. Танклар колоннасы, самолетлар эскадрильясе төзү өчен һәм җиңү фондына 20 мең сум акча тапшырдык. Шулай ук 7 т дан артык кара һәм төсле металл ватыклары җыйдык. Бу эшләр өчен укучыларга Сталинның рәхмәт хаты тапшырылды. Менә ул хат: 
«Исәнбай җидееллык мәктәбе директоры иптәш ДАУТОВКА,

уку-укыту бүлеге мөдире иптәш ҖӘМИЛОВАГА,

учком председателе иптәш НӘҖМЕТДИНОВКА

Исәнбай мәктәбе укытучылары һәм укучыларына немец илбасарлар тарафыннан җимерелгән мәктәпләрне торгызу фондына 20000 сум җыйган өчен минем кайнар сәламемне һәм СССР хөкүмәтенең рәхмәтен тапшыруыгызны үтенәм.
И. Сталин».
Балаларым, сез дә хезмәттән курыкмагыз, эшләгез, уйнагыз, укыгыз, күңел ачыгыз. Бездән сезгә теләк шул.
Маһируза әби. Менә Мөсәлия әбиегез сезгә сугыш вакытында авылда ничек эшләвебез турында сөйләде. Әйе, без ул чорда бик күп эшләдек, бервакытта да миннән булмый дип тормадык. Сугыш елларында дару үләннәре җыюның да әһәмияте артты. Мәктәп укучылары һәм пионерлары бу эшнең кирәклеген аңлады һәм аптекага 257 кг дару үләннәре җыеп тапшырды. Көнозын эшли идек, кайтып чәй эчкәч, арулар беткән кебек була да, без кичке уенга чыгып китә идек. Моны гаепләп тә булмый, без дә бит яшьләр. Арыганлык бөтенләй онытыла. Җырлар, биюләр, уеннар... 

Сезгә без кичергәннәрне күрергә язмасын, күгегез һәрвакыт аяз булсын, шулай бәхетле булып яшәгез, яхшы укыгыз, хезмәтне яратып үсегез!

2 нче алып баручы. Балалар, әбиләрегез күбесе сугыш елларында сезнең кебек нәни кызчыклар булган. Сугыш ятим иткән балалар, исән калган әтиләр кайтканда, сезнең йөрәкләр сыкрады, күзләргә яшь килде, башкаларның әтиләрен күргәндә: «Их, минем дә әтием исән булса иде», – дип, авыр суладыгыз, башкалар «минем әти» дип сөйләгәндә, сезнең «әти» дип авыз тутырып әйтер көнегезне сугыш мәңгелеккә алып калган иде. Алар гомергә ятим булып калдылар. 

Ятимлекнең ачысын-төчесен татыган Фәния апа Сундуковага сүз бирәбез. 

Фәния апа. Балалар, сүземне йөрәк түреннән чыккан шигырь юллары белән башлыйм:
Әй, сугыш-сугыш, дәһшәтле сугыш!
Күп кешеләрне син бит юк иттең.

Күпме халыкның күз яшен түктең.

Күпме баланы син ятим иттең.

Әти-абыйлар сугышка китте,

Сугыш, син кырдың, башларга җиттең.

Сугыш агызган каннар җыелды,

Күпме кешеләр җирдә суелды.

Халкым йөрәге ут булып янды,

Сугыш кырында күпме кан тамды.

Сугыш агызды кеше каннарын, 

Караңгы булды аткан таңнары,

Сугыш чыкмыйсың безнең йөрәктән.

Әти-абыйлар калды еракта.

Сагынып көттек әтиләрне без, 

Сугыш юк итте, калдырмады эз.

Шушы нәфрәтле, ачы сугышны

Яңадан халкым күрмәсен иде,

Халкым гомерен өзмәсен иде.

Ятим балаларның тиешенчә мәктәпкә йөрүен тәэмин итү өчен, мәктәп 1944/45 уку елында гына да түбәндәге күләмдә киемнәр әзерләп бирде: киез итек – 40 пар, күлмәк – 20, чүәк – 12, тире – 33 данә, йон – 6 кг, кием – 24 данә, бәрәңге – 667 кг, акча – 900 сум. 

1 нче алып баручы. Әбиләрнең сөйләвеннән күренгәнчә, алар үз вакытларын дөрес бүлә белгәннәр: укырга, эшләргә, ярдәм итәргә, күңел ачарга да өлгергәннәр. 

(Әбиләрнең яшь вакытларында яратып уйнаган «Өчле», «Челтәр элдем читәнгә» дигән җырлы-биюле уеннары бергәләп уйнала.) 

2 нче алып баручы. Сугыш чорының «Әпипә»ләре һәм җырлы-биюле уеннары бүген дә яши. 
(Балалар башкаруында «Әпипә» дигән татар халык биюе, «Ах, зилем- зиләле» татар халык уены тәкъдим ителә.)
1 нче алып баручы. Хөрмәтле әбекәйләр! Эшләгән эшләрегезне тау итеп өйсәң, ул тау болытларга җитәр, юл итеп сузсаң, ул юлны үтү өчен үзе бер гомер кирәк булыр иде. Рәхмәт сезгә, чын күңелдән рәхмәт. Калган гомерегездә рәхәтләнеп, тыныч яшәргә язсын! 

(Балалар башкаруында «Өебезнең кояшы» (Ф.Зыятдинова шигыре, А.Биктаһиров көе) дигән җыр һәм Ә.Бикчәнтәеваның «Дәү әнием» шигыре тәкъдим ителә.)
2 нче алып баручы. Ак яулыклы татар әбисе! 

Син барысын да күрдең: яхшысын да, яманын да. Ләкин син барыбер татар әбисе булып калдың. Ак яулыгыңны башыңнан салмадың. Ә иң мөһиме: синең Ходай Тәгаләгә ышанычың саф булып сакланды. Бүген намаз укыйсың син, сиңа сокланабыз. Тәсбих тотып, илнең иминлеген теләп, балаларыңның саулыгын сорап, Ходайдан ялварасың. Теләгең кабул булсын, и мәрхәмәтле ак яулыклы татар әбисе!
Хәзер сүзне Җәмилә әби Таҗетдинова белән Хәтимә әби Гадершинага бирәм. Алар безгә «Диде Муса» мөнәҗәтен һәм «Сак-Сок» бәетен укырлар. 

(Балалар башкаруында И.Солтановның «Әбиемнең сүзләре» шигыре һәм «Кунак әби» (Г.Гәрәева шигыре һәм көе) дигән җыр тәкъдим ителә.)
1 нче алып баручы. 
Безнең теләк шул сезгә!

Мәңге михнәт күрмәгез!

Кояш кебек гомергә

Балкыгыз сез, сүнмәгез!
2 нче алып баручы. Кичәбезнең икенче өлешендә без әниләр турында сөйләмәкче булабыз. Әни! Җир йөзендә иң матур сүз – әни! Ул һәр кеше әйтә торган иң беренче сүз. Дөньядагы барлык телләрдә дә бердәй яңгырый ул.
Әни куллары – иң назлы һәм иң мәрхәмәтле куллар! Әни йөрәге – иң тугрылыклы һәм иң сизгер йөрәк! Ана мәхәббәте беркайчан да сүнми, сүрелми. 5 яшьме, иллеме, күпме генә булмасын, сиңа һәрвакыт әни кирәк! 

(Балалар башкаруында Г.Гыйльмановның «Әни буласым килә» шигыре һәм «Без әнине яратабыз» (А.Хәмзин шигыре, М.Минһаҗев көе) дигән җыр тәкъдим ителә.)
1 нче алып баручы. Безнең әниләрнең балачаклары бик тыныч һәм рәхәт үткән. Ләкин шуңа да карамастан, алар өлкәннәрне үзләренең ярдәменнән ташламаганнар. Бу елларда мәктәптә тимурчылык хәрәкәте үсеш ала.
Мәктәбебездәге тимурчылык эше турында безгә Резедә Гыйльфанова, Лилия Закирова, Элиза Сундукова апаларыгыз сөйләр.
Резедә Гыйльфанова. Мәктәпкә якын урында гына бер ялгыз карчык Фәрхиҗан әби яши иде. Ул бер үзе утын кисә, кискән утынын яра, суга бара, гомумән, йорт эшләрен гел берүзе эшли иде. Билгеле, болай эшләү аңа бик кыен. 

Беркөнне без, IV сыйныф укучылары, Фәрхиҗан әбигә булыштык. Без утынны кисеп, ярып, өйалдына ташып куйдык. Кайберләребез суга бардык, өй алларын себереп куйдык. Безнең эшләгәнне әби сокланып карап торды. Эшләр беткәч, ул безгә рәхмәт әйтте. Ә без яңадан килеп булышырга сүз куештык. Менә бит ул вакытның укучылары нинди ярдәмчел, нинди намуслы, нинди тырыш!
Лилия Закирова. Колхозга бәрәңге алуда ярдәм итә, чөгендер ала, макулатура, имән чикләвеге, тимер-томыр җыю өмәләрендә, силос һәм сенаж салуда, терлекләрнең җәйге лагеренда чистарту, тәртипкә китерү эшләрендә катнаша идек. 

Элиза Сундукова. 1998 елда безнең авылда халыктан җыйган акчага мәчет төзи башладылар. Ләкин бу акчалар гына җитмәде. Шуңа күрә төзелеш тукталып торды. Исәнбай авылында туып үскән, шәһәрдә эшмәкәр булып эшләүче Риф абыегыз Камалиев мәчетнең түбәсен ябуны үз өстенә алды. Бүген без мәчеткә барабыз, намаз укыйбыз, дога кылабыз.
Халкыбызның игелекле эшләреннән булган тагын бер вакыйганы әйтеп үтәсем килә. 2000 елда әле 20 яше дә тулмаган авылдашыбыз Рәзилә Салихова бик каты авырый башлады. Аңа бөер күчереп утырту өчен операциягә бик зур суммада акча кирәк иде. Бу гаиләнең олы хәсрәтен, җан авазын авыл кешеләре, йөрәкләре аша кичереп, үзләре булдыра алганча ярдәм кулы суздылар – акча җыеп тапшырдылар. 
2 нче алып баручы. Кадерле балалар! Сезнең әниләрегез дә шушы мәктәптә белем алган балалар. Әле күптән дә түгел алар шушы залда, сезнең кебек шау-гөр килеп, бәйрәм үткәреп йөриләр иде. Балачакларын искә төшереп, бу бәйрәм кичәсендә алар үзләре уйнаган, биегән берничә уен һәм бию күрсәтергә телиләр.

Әниләр чыгышы. 

Мәктәптә үткәрелә торган кичәләребезне моңлы тавышлы әниләребездән башка күз алдына да китерә алмыйбыз. Бүген дә, ямь өстенә ямь өстәп, алар бәйрәмебезнең күрке булып, матур җырлары белән безне куандырырлар. 
1 нче алып баручы. Әниләребезнең традицияләрен дәвам итеп, балаларның да әйтер сүзе бар. Мин сәхнәгә Айнур Галимуллин, Васыйл Латыйпов, Илшат Хуҗиннарны чакырам. 
Айнур Галимуллин. 2003 елда хезмәт дәресләрендә мәктәбебез укучылары тарафыннан бәйләнгән оекбашлар, бияләйләр, башлыкларны Әгерҗе «Наз» приютына җибәрдек. Әгерҗе районы хакимияте башлыгы исеменнән укытучы Р.Тукмановага һәм укучыларга рәхмәт хаты җибәрелде. 
Быел да барлык мәктәп укытучылары һәм укучылары «Наз» приютына кием-салым, уенчыклар җыеп тапшырды. 

Васыйл Латыйпов. 2004 елдан мәктәбебездә тимурчылык эше яңадан торгызылды. Бүген дә тимурчылар авылыбызның ярдәмгә мохтаҗ кешеләренә үз хезмәтләрен күрсәтә. 

Соңгы елларда күрше Биме, Кадыбаш авылында янгын нәтиҗәсендә күп гаиләләр зур зыян күрде. Зыян күргән кешеләргә безнең авыл кешеләре акчалата, кием-салым, савыт-саба белән ярдәм иттеләр. 

Илшат Хуҗин. Районыбызда үткәрелгән «Парклар маршы»на кушылып, «Чишмәләргә юлны онытма» акциясен башлап җибәрдек. Безнең ярдәм белән Хәмит чишмәсе, Салкын чишмәләр яңа сулыш алдылар, чистарынып, сафланып, дәртләнеп ага башладылар. Бу эшкә җирле үзидарә һәм өлкәннәр дә кушылуын теләр идек. 

Тагын шунысын да әйтеп китәсе килә: ел саен башлангыч сыйныф укучылары, әти-әниләре белән берлектә, авылыбыз урманнарына сыерчык оялары ясап эләләр. 

2 нче алып баручы. Авылда күп еллар буе юл төзүне зарыгып көткән халык, бу бәхеткә ирешә алмагач, халкыбызның элек-электән килгән хәйриячелек традицияләрен яңартып, үз хисабына зиратка юл салу өчен акча җыю эшенә кереште. Бу хакта әти-әниләрегезгә, туганнарыгызга җиткереп, үз өлешегезне кертә аласыз. 
1 нче алып баручы. 
Игелек – кояштыр. Якты, саф нурларын бирсен

Һәр кешегә, һәр җан иясенә сипсен җылысын.

Йөрәгеңдә тусын шәфкать – сүнмәс бер җыр булсын,

Кояш булып мәңгегә балкысын.

Яхшылыкка багышла син елның һәрбер көнен,

Башкаларга өлге булсын яхшылык үрнәгең.

Яңарсын мәрхәмәт җирдә, йөрәкләрдә дә тусын,

Яхшылык һәрвакыт кеше күңелендә булсын.

(Кичә чәй табыны белән төгәлләнә.)

